Vendim nr. 66, datë 15.07.2009


Kolegji i Gjyqtarëve të Gjykatës Kushtetuese të Republikës së Shqipërisë, i përbërë nga:
Fehmi Abdiu,


Anëtar  i Gjykatës Kushtetuese

Sokol Berberi,
             Anëtar  i

“
Xhezair Zaganjori,
            Anëtar   i

“
në datë 15.07.2009, mori në shqyrtim paraprak kërkesën me nr.66 Akti, që i përket:

K Ë R K U E S:    
TRASHËGIMTARËT LIGJORË TË VIKTIMAVE TË TRAGJEDISË SË GËRDECIT, NAZIME HAZIZAJ, ETJ. 
O B J E K T I: 
Shfuqizimi si i papajtueshëm me Kushtetutën i “vendimit të ndërmjetëm për kërkesat paraprake”, datë 22.05.2009 të Kolegjit Penal të Gjykatës së Lartë si dhe pezullimin e ekzekutimit të  këtij vendimi.  
Kolegji i Gjykatës Kushtetuese pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:

Prokuroria e Përgjithshme ka dërguar pranë Gjykatës së Lartë, çështjen penale me të pandehur Fatmir Mediu e të tjerë. Në seancën e datës 22.04.2009 shumica e tyre, si kërkesë paraprake, ka kërkuar shpalljen e moskompetencës së Gjykatës së Lartë për gjykimin e çështjes në ngarkim të tyre. Kërkuesit që kanë fituar cilësinë e paditësit civil në procesin penal në fazën e hetimit të çështjes nga organi i  prokurorisë kanë kërkuar gjykimin e padive civile në procesin penal. 
Me vendim të ndërmjetëm në lidhje me kërkesat paraprake, Kolegji Penal i Gjykatës së Lartë ka vendosur: (i) Shpalljen e moskompetencës së Gjykatës së Lartë për gjykimin e akuzave penale në ngarkim të të pandehurve Agim Lala, Ndue Marku, Ardian Mullahi, etj. dhe dërgimin e çështjes për kompetencë në Gjykatën e Rrethit Gjyqësor Tiranë; (ii) Veçimin e padisë civile nga procesi penal të paditësve të legjitimuar nga organi i prokurorisë në fazën e hetimeve paraprake dhe mospranimin për shqyrtim të kërkesë padive të Avokatit të Shtetit dhe padive të tjera civile, duke i dërguar ato për shqyrtim nga një trup gjykues civil i Gjykatës së Rrethit Gjyqësor Tiranë

Kërkuesit kërkojnë shpalljen antikushtetues të vendimit të mësipërm, duke pretenduar: (i) duke mos legjitimuar trashëgimtarët ligjorë të viktimave të tragjedisë, të cilët ishin legjitimuar nga Prokuroria e Përgjithshme si palë e dëmtuar dhe paditës civilë, Kolegji u ka mohuar të drejtën për t’u dëgjuar. Nga ana tjetër edhe pse nuk i ka legjitimuar përsëri ka vendosur veçimin e padisë civile nga procesi penal, pra është shprehur për ta pa i bërë palë në proces; (ii) Kolegji ka mohuar dhe të drejtën për të pasur një gjykim të paanshëm, sepse neni 19/1 i K.Pr.Penale parashikon se kërkesa për përjashtimin e gjyqtarit bëhet në seancë, menjëherë pas legjitimimit të palëve; (iii) Gjykata e Lartë, duke vendosur shpalljen e moskompetencës, ka shkelur nenin 80/2 të K.Pr.Penale, ku parashikohet se në rastet e procedimeve të lidhura mes tyre dhe që nuk mund të ndahen, nga të cilat një ose disa janë në kompetencë të gjykatave të shkallës së parë dhe të tjerat në kompetencë të Gjykatës së Lartë, kompetente është kjo e fundit. Sipas tyre, nëse gjykatës do i dukej kjo dispozitë antikushtetuese, sikundër ka arsyetuar në vendimin  e saj, sepse bie ndesh me nenin 141/1 të Kushtetutës, atëherë mund të vendoste pezullimin e çështjes dhe t’i drejtohej Gjykatës Kushtetuese; (iv) Gjykata e Lartë ka shkelur parimin e gjykimit të pandërprerë, sepse ne nenin 342 të K.Pr.Penale përcaktohet se kur shqyrtimi gjyqësor nuk mund të përfundojë në një seancë të vetme, gjykata vendos të vazhdojë ditën e mëpasme të punës. Gjykata mund të ndërpresë shqyrtimin gjyqësor vetëm për arsye të veçanta deri në pesëmbëdhjetë ditë. Gjykata përjashtimin e ka bërë rregull, duke mos lënë seancë ditën e mëpasshme të punës dhe duke e shtyrë në afate të tjera pa asnjë lloj arsye të veçantë. Gjykata ka caktuar seanca në datat 04.05.2009, 11.05.2009, 22.05.2009, 15.06.2009, 06.07.2009 dhe i ka dhënë të drejtën vetes të veprojë në kundërshtim me një nga parimet bazë të procesit të rregullt ligjor, atë të gjykimit të pandërprerë dhe, për më tepër, pa respektuar rregullin përjashtimor të seancave të paktën një herë në 15 ditë.
Kolegji i Gjyqtarëve të Gjykatës Kushtetuese konstaton se Kolegji Penal i Gjykatës së Lartë, duke vendosur shpalljen e moskompetencës së Gjykatës së Lartë për gjykimin e akuzave penale në ngarkim të të pandehurve dhe ndarjen e padisë civile nga procedimi penal, ka vepruar në përputhje me nenin 354 të K.Pr.Penale, sipas të cilit kërkesat që kanë të bëjnë me juridiksionin, kompetencën, me bashkimin ose ndarjen e procedimeve, me legjitimimin e paditësit dhe të të paditurit civil, nuk mund të parashtrohen më vonë, në qoftë se nuk janë ngritur menjëherë pas legjitimimit të palëve përveçse kur mundësia për t’i ngritur lind vetëm gjatë shqyrtimit gjyqësor. 

Kjo gjykatë, bazuar mbi kërkesën e subjekteve pjesmarrëse në gjykim, ka vendosur mbi moskompetencën e saj dhe veçimin e çështjes. Gjatë shqyrtimit të çështjes, ajo ka vlerësuar se, që Gjykata e Lartë të bëhet kompetente për të gjykuar një akuzë penale tej subjekteve që Kushtetuta ka përcaktuar në mënyrë të shprehur, sipas nenit 80/2 të K.Pr.Penale, duhet të ekzistojnë dy kushte: e para që të kemi procedime të lidhura ndërmjet tyre dhe e dyta që këto procedime të mund të mos ndahen. Kolegji Penal ka çmuar se vetëm pamundësia objektive për ndarjen e çështjes në një procedim të lidhur ku i akuzuar është një subjekt i posaçëm kushtetues, do të ishte rasti që Gjykata e Lartë të jetë kompetente për shqyrtimin e akuzës penale edhe për subjekte të tjera, të cilët nga pikpamja kushtetuese nuk janë subjekte të gjykimit nga Gjykata e Lartë. Kjo me qëllimin që të pandehur që nuk janë subjekte të posaçme të procedimit, sipas nenit 141/1 të Kushtetutës, parimisht pavarësisht se akuzohen se kanë kryer një vepër penale me subjekte të posaçëm, të gjykohen në shkallë të parë duke ju dhënë mundësia që në kuadër të procesit të rregullt ligjor, të aplikojnë të drejtën e një apelimi në gjykatat më të larta. Ky kolegj, duke vënë në raport interesat e procedimit me ato të të drejtave dhe lirive themelore të personave të akuzuar në një proces penal dhe duke vlerësuar mundësinë e ndarjes së çështjeve, ka bërë ndarjen e procesit penal nga padia civile. Ky kolegj gjithashtu për padinë civile është bazuar në nenin 62/3 të K.Pr.Penale, sipas të cilit me kërkesën e palëve ose kryesisht gjykata mund të vendosë veçimin e padisë civile dhe dërgimin e saj në gjykatën civile, nëse gjykimi i saj vështirëson ose zvarrit procesin penal.  
Për sa më sipër, Kolegji i Gjyqtarëve të Gjykatës Kushtetuese konstaton se ndodhemi përpara një vendimi të ndërmjetëm që nuk ka të bëjë me një gjykim përfundimtar me thelbin e çështjes për padinë civile. Në këto kushte, kur gjykata nuk ka filluar hetimin gjyqësor, pretendimet e kërkuesve ndonëse në formë siç janë sistemuar dhe paraqitur duken sikur lidhen me disa standarde kushtetuese, ato nuk gjejnë pasqyrim në aktet e kësaj çështjeje. 

Prandaj, Kolegji i Gjyqtarëve të Gjykatës Kushtetuese vlerëson se pretendimet e kërkuesve nuk janë të ngritura në nivel kushtetues dhe nuk përbëjnë shkak për cenimin e së drejtës për një proces të rregullt ligjor.   
PËR KËTO ARSYE;
Kolegji i  Gjyqtarëve të Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

